
				ఈ పుట అచ్చుదిద్దబడ్డది
40 రాధికాసాంత్వనము



సీ. అధరామృతంబు నీ వానితివో కృష్ణ

యది లేఁజిగురువగ రంతె రాధ

కఠినస్తనము లెదఁ గలఁచితివో కృష్ణ

యవి లేతలికుచంబు లంతె రాధ

లలితోరు లూరుల మెలఁచితివో కృష్ణ

యవియనంటులత్వక్కు లంతె రాధ

లీలాంగములు కౌఁగిలించితివో కృష్ణ

యవి ననలతకూన లంతె రాధ

తే. చతురసమరతిసుఖ మొనర్చితివొ కృష్ణ

నవసమాగమమున సౌఖ్య మవునె రాధ

యుపరతుల నిన్నుఁ గూడెనేమోయి కృష్ణ

యాచమత్కృతి ముగ్ధ కెట్లబ్బు రాధ. 149


వ. ఆసమయమునందు. 150


సీ. కాలివాల్ పిట్టల కలకలంబులు మీఱెఁ

బగడకన్గల యొజ్జ బయలుదేఱె

నెలరాజు పశ్చిమాచలరాజముం జేరె

బలుచంద్రకాంతపుశిలలు పేరెఁ

దారకాగణముల తళుకు లెల్లెడ జాఱె

దీపంబు లెల్లను తెల్లఁబాఱె

నతనుఁడు రే యెల్ల ననిఁ జేసి వేసారె

ధర వియోగులపరితాప మాఱెఁ

తే. దమ్ము లలరారెఁ గలువల తావు దీఱెఁ

గోకములు తేఱెను జకోరకులము తారె

నినుడు గడిదేఱె నిరులు మొయిండ్లఁ దూఱెఁ

దెలివి చేకూఱె భల్లునఁ దెల్లవాఱె. 151

